
鐵拄杖（並敘）

作者：蘇軾　北宋

本作品收錄於《東坡全集�》

柳真齡字安期，閩人也。

家寶一鐵拄杖，如榔栗木，牙節宛轉天成，中空有簧，行輒微響。

柳雲得之浙中，相傳王審知以遺錢鏐，鏐以賜一僧。

柳偶得之以遺余，作此詩謝之。

柳公手中黑蛇滑，千年老根生乳節。

忽聞鏗然爪甲聲，四坐驚顧知是鐵。

含簧腹中細泉語，迸火石上飛星裂。

公言此物老有神，自昔閩王餉吳越。

不知流落幾人手，坐看變滅如春雪。

忽然贈我意安在，兩腳未許甘衰歇。

便尋轍跡訪崆峒，徑渡洞庭探禹穴。

鐵拄杖（並敘）

披榛覓藥采芝菌，刺虎鏦蛟擉蛇蠍。

會教化作兩錢錐，歸來見公未華發。

問我鐵君無恙否，取出摩挲向公說。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

